
Hvítisandur  

Sjó- og gufuböð á Holtsströnd í Önundarfirði  

  
Í landi  Þórustaða í Önundarfirði er verið að ljúka deiliskipulagsgerð fyrir nýrri aðstöðu til sjó- og 
gufubaða fjöruborðinu á þessum fallega stað. Þar er gert ráð fyrir þjónustubyggingu með 
aðstöðu fyrir gesti bæði búningsklefum og veitingastað. Staðurinn er einstök náttúruperla sem 
kallar á hógværa, sjálfbæra og vandaða nálgun hvað framkvæmdir og rekstur varðar. Böðin 
verða einn megin segull í ferðamennsku á Vestfjörðum og mun skapa ný sóknarfæri í 
vetrarferðamennsku. Þau byggja á sjálfbærri nýtingu á varmaorku úr sjó, einstakri náttúrufegurð 
og þessari dásamlegu gullnu skeljasandsfjöru sem nú þegar er miðstöð sjóbaða á 
norðanverðum Vestfjörðum. Nálgun er nærgætin þar sem byggingin og böðin eru hönnuð inn í 
umhverfið og verða hluti af því. Gamla flugbrautin í Holti verðu bílastæði og þaðan munu gestir 
ganga rúmlega 100 metra stíg niður í laugarhúsið sjálft sem verður fellt inn í melgresishól í 
fjörunni. Stígurinn liggur við æðarvarp í landi Þórustaða og geta gestir fylgst með varpi 
æðafuglanna og lífi fjölda annarra fugla úr sérstöku fuglaskoðunarhúsi á staðnum. 
Hugmyndafræðin snýst um að skapa einstaka náttúruupplifun fyrir gesti og  lágmarka áhrif 
starfseminnar á umhverfið.  



  

  
Gert er ráð fyrir að aðkomuvegur að baðstaðnum fylgi núverandi vegi að Holtsbryggju og að úrelt 
malbikuð flugbraut á staðnum verði nýtt fyrir aðkomu og bílastæði. Núverandi vegaslóði frá 
flugbrautarenda niður að gamalli sandnámu verður nýttur sem gönguleið fyrir gesti að böðunum 
sem verða staðsett í gamalli sandnámu. Framkvæmdin er því nánast öll á þegar röskuðu landi.  



  
Samkvæmt fyrirliggjandi markaðsgreiningu eru megin markhópar þrír.  
 

1. Innlendir gestir og heimamenn, langflestir á eigin vegum. Fólk á öllum aldri.  
2. Erlendir gestir á eigin vegum sem flestir ferðast um á bílaleigubílum, mikið 
Þjóðverjar, Hollendingar og Skandinavar. Fólk á miðjum aldri og yngra.  
3. Farþegar skemmtiferðaskipa sem koma til Ísafjarðar. Fólk á miðjum aldri og 
eldra, mikið Bandaríkjamenn og Bretar.  

  



Hvítisandur er staðsettur við nýjan heilsárshringveg um Vestfirði sem mun opna 2027. Staðurinn 
er einnig í leiðinni milli Ísafjarðar og Dynjanda sem er afar vinsæl ferð meðal farþega 
skemmtiferðaskipa.  

  
Hönnun staðarins tekur mið af sveiflum í fjölda ferðamanna. Á sumrin er gert ráð fyrir að 
baðlaug, veitingastaður og gufur geti annað allt að 300 manns í einu og að starfsmannafjöldi 
verði rúmlega 20 manns en yfir veturinn verði laug og veitingastað lokað en 40 manna pottur, 
gufur og bar, rekinn af 2-4 starfsmönnum, verði opinn síðdegis og á kvöldin. Sú starfsemi getur 
orðið mikilvæg viðbót og lyftistöng fyrir vetrarferðamennsku á svæðinu sem vilji er til að byggja 
frekar upp.  
  



 

Meginhúsið er fellt inn í melgresisbarð, lítt sýnilegt. Aðkoma er fyrir gangandi rúmlega 100 metra 
stíg frá flugbrautarenda, gegnum varpland sem skoða má úr fuglaskoðunarhúsi niður í húsið 
sjálft sem stendur lægra.  

  
Í húsinu verður móttaka, búningsklefar - annars vegar 12 rúmgóðir einkaklefar fyrir tvo og hins 
vegar stærri hefbundnir búningsklefar með rúmgóðri snyrtiaðstöðu, salerni, tveir barir, 
veitingastaður fyrir 50 gesti, starfsmannaaðstaða og tæknirými.  

  
Sjóbaðslaug, sem að mestum hluta er kynnt með varmadælu úr sjó, er opin frá vori til hausts, 
samhliða veitingastaðnum. Hún er í heild um 250 m2 að stærð, lítið eitt minni en  í 
Skógarböðunum á Akureyri, til samanburðar.  Yfir veturinn er austurálmu svæðisins lokað, laug 
og veitingastað, en hægt verður að halda búningsklefum opnum með gufuböðum og stórum 
heitum potti í vesturálmu.  
  



 
 

Gufuböð eru fimm, öll með mismundandi karakter. Flest þeirra standa sjálfstætt og miðast 
hönnun við harðfiskhjalla á svæðinu:  

1. Gufugusa.  
Mjög heit sána þar sem gusumeistari leiðir stuttar lotur í gufunni til að mynda með 
viðeigandi ilmolíum, þara, tónlist, handklæðatilþrifum og blævængjum.  
2. Saltgufa.  
Blautgufa með Vestfirsku sjávarsalti. Við gufuna er boðið upp á saltmaska.  
3. Ilmgufa.  
Sána ilmandi af einiberjum og fjalldrapa, eða öðrum ilmi. Hefbundin ilmgufa með 
góðum vestfirskum ilmi. 
4. Viðburðagufa.  
Stór sána með þægilegum hita sem tekur allt að 60 manns í sæti. Hentar fyrir 
tónleika og aðra viðburði.   
5. Sjóðheit viðarsána.  
Yst á göngubryggju úti í miðjum firðinum er að finna hefðbundna finnska viðarkynnta 
sánu. Frá henni er stigi niður í sjó svo hún hentar afar vel fyrir skiptiböð. 
Bryggjusánan er eina svæði staðarins þar sem gestir hafa val um hvort þeir klæðist 
sundfötum eða ekki, skjólveggur skýlir sánunni frá öðrum hlutum baðanna. Það er 
einstök upplifun að synda nakinn í ísköldu íshafinu og hita sig þess á milli í sánunni.  
 

Að auki verður rúmgott útisvæði og flotbryggja úr lauginni niður í sjó.  

  
Bryggjusánan til vinstri úti í sjó, veitingastaður austast fyrir miðju, síðan baðhús og sánur, 
viðburðasána til hægri.   
  



 

  
Efnisval tekur mið af staðaranda, umhverfi og sögu svæðisins.  

  
Viðburðasánan á sér fyrirmynd í harðfiskhjalli á Flateyri sem nefnist Kaupfélagshjallurinn. Gert 
er ráð fyrir að aðrar sánur taki á sama hátt mið af öðrum hjöllum á svæðinu hvað hönnun og 
nafngiftir varðar. 

  
 
Það er félagið Hvítisandur ehf sem stendur að þróun verkefnisins og framkvæmd. Eigendur þess 
eru Blævængur ehf, Björn Björnsson og Jónína Eyja Þórðardóttir á Þórustöðum, Óttar 
Guðjónsson og Ragnar Björgvinsson. Blævængur er í eigu Áslaugar Guðrúnardóttur og Runólfs 
Ágústssonar. 
  
  
  
  
 


